
	ՀԻՄՆԱՎՈՐՈՒՄ
«Հայաստանի Հանրապետության 2022 թվականի պետական բյուջեի մասին» օրենքում վերաբաշխում, փոփոխություններ և լրացումներ, Հայաստանի Հանրապետության կառավարության 2021 թվականի դեկտեմբերի 23-ի  N 2121-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման անհրաժեշտության


	
	     1.Անհրաժեշտությունը

	
	Որոշման ընդունման անհրաժեշտությունը պայմանավորված է Գեղարդալճի ինքնահոս համակարգի շինարարական աշխատանքների ավարտելու անհրաժեշտությամբ:

	
	       2.Ընթացիկ իրավիճակը և խնդիրները
Գեղարդալճի ինքնահոս համակարգի նախնական նախագիծը մշակվել է դեռևս 2014 թվականին «Հայջրնախագիծ ինստիտուտ» ՓԲԸ-ի կողմից և 2015-2018 թվականներին իրականացվել է նախագծով նախատեսված աշխատանքների մեծ մասը: Գողթ համայնքի բնակիչների խոչընդոտների և բողոքների պատճառով չի կառուցվել նախագծով նախատեսված 26.2 կմ երկարությամբ մայր խողովակաշարի 1.925 կմ երկարությամբ հատվածը և գլխամասային ջրընդունիչ կառուցվածքը:
ՀՀ կառավարության 17.09.2020թ. N 1542-Ն որոշմամբ Գեղարդալճի ինքնահոս համակարգի կառուցման շինարարական աշխատանքների համար հատկացվել է 152,409.5 հազար դրամ։ Ջրային կոմիտեի կողմից 24.09.2020թ. կնքվել է N ՋԿ–ՀԲՄԱՇՁԲ-20/6-Ա պետական գնման պայմանագիրը, որը կազմել է 115,377.0 հազ. դրամ, այնուհետև, 15.10.2020թ. կնքվել է Համաձայնագիր 1-ը։   Ընկերությանը վճարվել է կանխավճար՝ 28,844.0 հազ. դրամ։ 
Հաշվի առնելով, որ աշխատանքները իրականացվելու էին բարձր լեռնային գոտում (մոտ 2700մ բարձրության վրա) և նախագծային փաստաթղթերով նախատեսվում էր աշխատանքներն իրականացնել հաշվի առնելով տեղանքի ռելիեֆային առանձնահատկությունները (կլիմայական պայմաններ, ռելիեֆային կտրվածքներ և այլն) հատկացված ֆինանասական միջոցները հետ են վերադարձվել պետբյուջե: Շինարարական աշխատանքները 2021 թվականին ավարտին հասցնելու համար ՀՀ կառավարության 04.03.2021թ. N 287-Ն որոշմամբ հատկացվել է մնացած 89,331.3 հազար դրամը՝ շինարարական աշխատանքների համար՝  86,533.0 հազար դրամ (115,377.0-28,844.0), տեխնիկական հսկողության համար՝ 2,200.0 հազար դրամ, հեղինակային հսկողության համար՝ 598.3 հազար դրամ։ 
ՀՀ կառավարության 04.03.2021թ. N 287-Ն որոշմամբ հատկացված ֆինանսական միջոցների շրջանակում նշված աշխատանքների իրականացման նպատակով 06.04.2021թ. կնքվել է  Համաձայնագիր 2-ը, սակայն կապալառու կազմակերպությունը («Ղարաբաղցյան Շին» ՍՊԸ) չի կարողացել ամբողջությամբ կատարել Պայմանագրով ստանձնած պարտավորությունները, քանի որ նախագծային փաստաթղթերով նախատեսված մետաղական խողովակների ներկրումը հնարավոր էր հարևան պետություններից, որի փորձը ընկերությունն ունեցել է, սակայն պատերազմական իրավիճակով պայմանավորված և ներկրման սահմանափակումների հետևանքով ընկերությունը չի կարողացել ներկրել: Կապալառու կազմակերպությունը առաջարկել է Ջրային կոմիտեին մետաղական խողովակները ներկրել Ռուսաստանի Դաշնությունից, որի դեպքում առաջանում է նախագծային որոշ փոփոխության անհրաժեշտություն և գումարային լրացուցիչ ծանրաբեռնվածություն, կամ նախագծային կազմակերպության հետ ուսումնասիրության արդյունքում առաջարկել այլընտրանքային լուծումներ (նախագծային կազմակերպության կողմից առաջարկվող նախագծով նախատեսված 530*5մմ բնութագրով մետաղական խողովակների տեղադրման փոխարինում այլ հնարավոր տարբերակներով, մասնավորապես՝ 530*6մմ բնութագրով մետաղական խողովակ տեղադրումով):
ՀՀ կառավարության 23.12.2021թ. N 2165-Ն որոշմամբ թույլատրվել է Ջրային կոմիտեին փոփոխություն կատարել 2020 թվականի սեպտեմբերի 24-ին Ջրային կոմիտեի և «Ղարաբաղցյան Շին» սահմանափակ պատասխանատվությամբ ընկերության միջև կնքված Գեղարդալճի ինքնահոս համակարգի կառուցման շինարարական աշխատանքների N ՋԿ–ՀԲՄԱՇՁԲ-20/6-Ա գնման պայմանագրում՝ աշխատանքների կատարման վերջնաժամկետ սահմանելով 2022 թվականի սեպտեմբերի 30-ը՝ ծրագիրն իրականացնելու և ավարտին հասցնելու համար։
Համաձայն դրական փորձագիտական եզրակացություն ստացած լրամշակված նախագծանախահաշվային փաստաթղթերի /կցվում են/՝ շինարարական աշխատանքների արժեքը կազմում է 246,432.2 հազար դրամ, որով 530*5մմ բնութագրով մետաղական խողովակները տեղադրումով աշխատանքները փոխարինվել են 530*6մմ բնութագրով «մետաղական խողովակներ տեղադրումով» աշխատանքներով։
Ջրային կոմիտեն դիմել է «Ղարաբաղցյան Շին» սահմանափակ պատասխանատվությամբ ընկերությանը՝ նոր ծավալաթերթին համապատասխան գնային առաջարկ տրամադրելու նպատակով:
Բանակցությունների արդյունքում ծավալաթերթի լրամշակված տարբերակի համաձայն՝ շինարարական աշխատանքների համար «Ղարաբաղցյան Շին» ՍՊԸ-ի կողմից ներկայացված գնային առաջարկը կազմում է 224,979.5 հազար դրամ։
Միաժամանակ Ջրային կոմիտեի կողմից 24.09.2020թ. 115,377.0 հազ. դրամով կնքված N ՋԿ–ՀԲՄԱՇՁԲ-20/6-Ա պետական գնման պայմանագրի և վերը նշված՝ 224,979.5 հազար դրամ գնառաջարկի տարբերությունը պայմանավորված է միայն 530*6մմ բնութագրով մետաղական խողովակները ներառյալ տեղադրումով աշխատանքների արժեքով։ Տեխնիկական հսկողության համար պահանջվում է 2,200.0 հազար դրամ, հեղինակային հսկողության համար՝ 598.3 հազար դրամ։

	
	

	
	3. Տվյալ բնագավառում իրականացվող քաղաքականությունը
 Սույն որոշման նախագծով պահանջվող գումարը կազմում է 198,933.8 (224,979.5-28,844.0+2,200.0+598.3) հազար դրամը կվերաբաշխվի ՀՀ 2022 թվականի պետական բյուջեի «Ոռոգման համակարգի առողջացում» ծրագրի «Հեր-Հերի ջրամբարից ինքնահոս ջրատարի կառուցում» միջոցառման համար նախատեսված գումարից, ընդ որում՝ 2022 թվականի ընթացքում նշված գումարի վերականգնման անհրաժեշտություն չի առաջանա:

	
	4.Կարգավորման նպատակը և բնույթը
Որոշման նախագծի ընդունումը նպատակ ունի կառուցել մեծ կարևորություն ունեցող ջրագիծը (1.9 կմ ջրագծի կառուցում, որը արդեն իսկ կառուցված ջրագծի սկզբնահատվածն է):

	
	5. Նախագծի մշակման գործընթացում ներգրավված ինստիտուտները և անձինք

	
	Որոշման նախագիծը մշակվել է ՀՀ ՏԿԵՆ ջրային կոմիտեի կողմից:

	
	6.Ակնկալվող արդյունքը
Գեղարդալճի ինքնահոս համակարգի կառուցման շինարարական աշխատանքներն ավարտելու և շահագործման արդյունքում կտնտեսվի էլէներգիա, ինչպես նաև Գեղարդալճից ինքնահոս եղանակակով կայուն ոռոգման ջրով կապահովեն ՀՀ Կոտայքի մարզի Հացավան, Ողջաբերդ, Գեղադիր, Ջրվեժ և Ձորաղբյուր համայնքները:

	
	  7. Տեղեկատվություն
      «Հայաստանի Հանրապետության 2022 թվականի պետական բյուջեի մասին» օրենքում վերաբաշխում, փոփոխություններ և լրացումներ, Հայաստանի Հանրապետության կառավարության 2021 թվականի դեկտեմբերի 23-ի N 2121-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի նախատեսվում:
«Հայաստանի Հանրապետության 2022 թվականի պետական բյուջեի մասին» օրենքում վերաբաշխում, փոփոխություններ և լրացումներ, Հայաստանի Հանրապետության կառավարության 2021 թվականի դեկտեմբերի 23-ի  N 2121-Ն որոշման մեջ փոփոխություններ և լրացումներ կատարելու մասին» ՀՀ կառավարության որոշման նախագծի ընդունման կապակցությամբ այլ նորմատիվ իրավական ակտեր ընդունել անհրաժեշտ չէ:
  8. Կապը ռազմավարական փաստաթղթերի հետ, Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը բխում է ՀՀ կառավարության 2021 թվականի օգոստոսի 18-ի «Հայաստանի Հանրապետության կառավարության 2021-2026 թվականների ծրագրի մասին» N 1363-Ա որոշմամբ հաստատված Հավելվածի «3.Ենթակառուցվածքների զարգացում» բաժնի «3.3 Ջրային տնտեսություն» ենթաբաժնի պահանջներից, ինչպես նաև, ՀՀ կառավարության 2021 թվականի նոյեմբերի 18-ի «Հայաստանի Հանրապետության կառավարության 2021-2026 թվականների գործունեության միջոցառումների ծրագիրը հաստատելու մասին» N 1902-Լ որոշմամբ հաստատված Հավելված N1-ի ՀՀ տարածքային կառավարման և ենթակառուցվածքների նախարարության  «83.18 Գեղարդալճի ջրամբարից ինքնահոս համակարգի կառուցում» միջոցառման պահանջից:



